Кослан-Сыктывкар маршрут кузя поезд воддза моз кутас ветлыны быд лун

Та йылысь гижӧма «Федеральнӧй пассажирскӧй компания» войвывса филиалсянь телеграммаын, мый воис Коми Республикаса Веськӧдлан котырӧ.

«Колян вося ӧшым тӧлысь помын дінмуса Веськӧдлан котыр «Федеральнӧй пассажирскӧй компаниякӧд» сёрнитчӧм серти, коді ветлысь-мунысьӧс новлӧдлӧ Удора туйвизьын, вуджӧдіс 10 миллион шайт Кослан-Сыктывкар маршрут вылын чӧжӧсын сьӧм воштӧмсӧ мыйтакӧ компенсируйтӧм вылӧ. Такӧд тшӧтш, 2014 во вылӧ расписаниеын РКТ-ын вӧлі пыртӧмаӧсь вежсьӧмъяс, мый серти поездыс тавося тӧвшӧр тӧлысь 13 лунсянь кутас ветлыны вежоннас нёльысь. Транспортын татшӧм дзескӧдӧмъясыс вермасны вайӧдны йӧзкотыр костын социальнӧй ёсьлунӧдз, мый оз позь лэдзны. Коми Республикаса Веськӧдлан котырӧн ёна корӧм вӧсна Сыктывкар да Кослан костын быдлунъя ветлӧмсӧ тавося урасьӧм тӧлысь 1 лунӧдз нюжӧдісны на», - пасйис Вячеслав Гайзер.

Дінмуса Юралысь торйӧн пасйис, мый кӧрт туй вылын уджалысьяскӧд быдлунся поезд ветлӧм йылысь сёрнитчӧмъяс водзӧ мунӧны. Торйӧн нин, кыдзи пасйис республикаса Юралысь, дінмуса Веськӧдлан котыр дась видлавны компания-перевозчиклысь вӧзйӧм сы йылысь, медым компенсируйтны 2014 воын Сыктывкар-Кослан маршрут вылын ветлысь-мунысьӧс новлӧдлӧмысь чӧжӧсын сьӧм воштӧмъяссӧ.
***Кӧрт туй вылын тайӧ маршрут кольӧм кузя юалӧмсӧ Коми Республикаса Веськӧдлан котыр эз нин ӧтчыдысь сёрнитлы «Федеральнӧй пассажирскӧй компания» ВАК-са юрнуӧдысьяскӧд. Коми Республикаса Веськӧдлан котырлы ковмис босьтны ас вылас кӧсйысьӧм, медым мыйтакӧ компенсируйтны «Сыктывкар-Кослан» поезд быд лун ветлӧм вылӧ нуысь-вайысьлысь чӧжӧсын сьӧм воштӧмсӧ. Такӧд йитӧдын 2013-2015 вояс вылӧ Коми Республикаса республиканскӧй сьӧмкудйӧ пыртісны вежсьӧмъяс да урчитісны «ФПК» ВАК-лӧн чӧжӧсын сьӧм воштӧм мыйтакӧ компенсируйтӧм вылӧ сьӧм. Сы вӧсна 2013 вося лӧддза-номъя тӧлыссянь ӧнӧдз «Сыктывкар-Кослан» 678/677 №-а поезд ветлӧдлӧ быд лун.
